
BAB 1  

 

PENGENALAN  

 

1.1 LATAR BELAKANG  

Indonesia adalah sebuah negara yang terdedah kepada pelbagai jenis 

bencana alam seperti gempa bumi, tsunami, letusan gunung berapi, 

banjir, tanah runtuh, dan puting beliung. Faktor geografi, di mana 

Indonesia terletak di kawasan Lingkaran Api Pasifik (Ring of Fire), 

menjadikannya negara yang sering mengalami aktiviti seismik dan 

vulkanik. Dengan jumlah warga Malaysia yang besar menetap dan 

bekerja di Indonesia, khususnya di Jakarta, serta kakitangan 

diplomatik yang berkhidmat di Kedutaan Besar Malaysia, Jakarta 

adalah penting untuk memastikan setiap individu bersiap sedia dan 

mengetahui bagaimana untuk bertindak dalam keadaan apabila 

sesuatu bencana berlaku.  

 

Prosedur Garis Panduan Pengurusan Bencana dan Kecemasan ini 

dirancang khusus untuk Kedutaan Malaysia di Indonesia dengan 

tujuan melindungi warga Malaysia yang berada di Indonesia daripada 

ancaman bencana. Garis panduan ini memberikan panduan langkah 

demi langkah yang perlu diambil oleh semua kakitangan kedutaan 

serta warga Malaysia sebelum, semasa, dan selepas bencana. 

Penekanan diberikan kepada tindakan evakuasi dan keselamatan, 

memastikan semua warganegara kita mempunyai kesedaran dan 

kefahaman yang jelas mengenai tindakan yang perlu diambil dalam 

situasi kecemasan. 

 

 

 

 

 



      

2 
 

1.2 OBJEKTIF GARIS PANDUAN PENGURUSAN BENCANA DAN 

KECEMASAN  

Objektif garis panduan  ini adalah untuk:  

i. Melindungi Nyawa dan Harta Benda  

Tujuan utama garis panduan ini adalah untuk memastikan 

keselamatan warganegara Malaysia dan kakitangan kedutaan 

semasa bencana terjamin. Ini melibatkan tindakan segera 

seperti evakuasi, perlindungan diri, dan pengurusan situasi 

kritikal dalam menghadapi ancaman seperti gempa bumi, 

tsunami, dan bencana lain yang sering berlaku di Indonesia. 

ii.  Mengurangkan Risiko dan Impak Bencana  

Dengan wujudnya garis panduan ini, langkah-langkah mitigasi 

dan persediaan sebelum bencana akan membantu 

mengurangkan risiko dan impak negatif bencana terhadap 

kehidupan dan harta benda warga Malaysia. Pengurusan yang 

berkesan sebelum bencana, seperti latihan evakuasi, 

penyediaan kit kecemasan, dan komunikasi kecemasan akan 

memastikan keberkesanan tindakan semasa bencana. 

iii.  Menetapkan Tindakan Tertib dalam Situasi Krisis  

Garis panduan ini juga bertujuan untuk memastikan setiap 

individu di Kedutaan Besar Malaysia dan warganegara Malaysia 

yang berada di Indonesia mengikuti tatacara dan prosedur yang 

telah ditetapkan oleh pihak berkuasa Malaysia dan Indonesia. 

Ini termasuk koordinasi dengan pihak berkuasa tempatan, 

seperti Kementerian Luar Negeri, Badan Nasional 

Penanggulangan Bencana (BNPB), serta agensi lain yang 

terlibat dalam pengurusan bencana dan kecemasan. 

iv.  Memastikan Tindakan yang Cepat dan Efisien dalam 

Evakuasi  

Garis panduan ini menetapkan pelan evakuasi yang jelas bagi 

semua kakitangan kedutaan dan warga Malaysia yang 

memerlukan evakuasi segera. Dengan pelan yang sistematik, 

garis panduan ini memastikan tindakan yang cepat dan efisien 

dapat diambil, dengan mengutamakan keselamatan semua 

pihak yang terlibat. 

 

1.3 RASIONAL GARIS PANDUAN PENGURUSAN BENCANA 

DAN KECEMASAN  

Garis panduan  ini penting kerana:  

i. Kepentingan Geopolitik dan Kedudukan Strategik 

Indonesia  

Indonesia adalah salah satu rakan dagang dan politik utama 

Malaysia di rantau ASEAN. Jumlah warga Malaysia yang 

berada di Indonesia, sama ada untuk tujuan kerja, pelancongan, 

atau pendidikan, memerlukan tindakan keselamatan yang 

komprehensif. Dalam situasi bencana, kemampuan Kedutaan 

Besar Malaysia untuk berfungsi dengan efektif dalam 

melindungi warganegara adalah kritikal bagi hubungan 

diplomatik yang baik dan memastikan kepentingan negara 

terjaga. 

ii.  Kekerapan Bencana Alam di Indonesia  

Indonesia sering mengalami bencana alam dan tidak dapat 

diramal. Sebagai contoh, gempa bumi besar di Sumatera pada 

tahun 2004 yang mengakibatkan tsunami dahsyat, serta letusan 

gunung berapi seperti Gunung Merapi dan Gunung Sinabung. 

Kekerapan berlakunya bencana ini memerlukan kesiapsiagaan 

sistem yang sentiasa dikemaskini dan dipantau. 

iii.  Kepentingan Kesediaan Mental dan Fizikal  

Garis panduan ini akan dapat membantu dalam membina 

kesedaran dan persediaan mental serta fizikal dikalangan 

warganegara Malaysia di Indonesia. Dengan memahami 

langkah-langkah kecemasan dan bagaimana untuk bertindak 

dalam situasi krisis, garis panduan ini secara tidak langsung 

dapat mengurangkan suasana panik dan kekeliruan yang sering 

berlaku semasa bencana. Ini adalah penting bagi memastikan 

setiap individu dapat membuat keputusan yang bijak dan 

berkesan dalam melindungi diri dan orang di sekelilingnya. 

iv.  Kewajiban  Diplomatik Kedutaan Besar Malaysia  

Sebagai wakil kerajaan Malaysia di negara asing, Kedutaan 

Besar Malaysia mempunyai tanggungjawab besar dalam 

melindungi semua warganegara Malaysia yang berada di 

Indonesia. Garis panduan ini adalah sebahagian daripada 

tanggungjawab diplomatik kedutaan dalam memastikan 

keselamatan warganegara, dan ia selaras dengan piawaian 

antarabangsa dalam pengurusan bencana dan kecemasan.  

 

1.4 TANGGUNGJAWAB KEDUTAAN BESAR MALAYSIA DAN 

WARGANEGARA MALAYSIA DALAM SITUASI BENCANA  

1.4.1 Tanggungjawab Kedutaan  

i. Koordinasi dengan Pihak Berkuasa Tempatan  

Kedutaan Besar Malaysia bertanggungjawab berhubung 

secara terus dengan pihak berkuasa Indonesia seperti 

Kementerian Luar Negeri, Badan Nasional 

Penanggulangan Bencana (BNPB) dan Badan 

Penanggulangan Bencana Daerah (BPBD) untuk 

mendapatkan maklumat terkini mengenai bencana. 

 

Kedutaan juga bertindak sebagai pusat komunikasi utama 

antara warganegara Malaysia di Indonesia dengan pihak 

berkuasa tempatan untuk memastikan semua maklumat 

penting mengenai bencana sampai kepada warga 

Malaysia. 

ii.  Penyediaan Tempat Perlindungan dan Evakuasi  

Kedutaan Besar Malaysia akan mengenal pasti tempat 

perlindungan sementara yang selamat dan sesuai untuk 

warganegara Malaysia yang terjejas akibat bencana. 

Kedutaan juga bertanggungjawab menyediakan pelan 

cadangan evakuasi dan memastikan setiap warganegara 

mengetahui lokasi-lokasi selamat yang boleh digunakan 

semasa kecemasan. 

iii.  Bantuan Kecemasan dan Logistik  

Pihak Kedutaan akan membantu setiap warganegara 

Malaysia yang terjejas menerima bantuan kecemasan dan 

bantuan logistik yang bersesuaian bagi memastikan 

keselesaan dan keselamatan warganegara Malaysia 

semasa bencana. 

iv.  Komunikasi dan Pengumpulan Maklumat  

Pihak Kedutaan bertanggungjawab mengumpulkan 

maklumat tentang warganegara Malaysia yang berada di 

kawasan terjejas. Ini termasuk mengesan lokasi mereka, 

memastikan keselamatan mereka, dan melaporkan 

maklumat ini kepada pihak berkuasa Malaysia serta 

keluarga di Malaysia. 

 

1.4.2 Tanggungjawab Warganegara Malaysia  

i. Mematuhi Arahan dan Panduan Kedutaan  

Setiap warganegara Malaysia yang berada di Indonesia 

harus sentiasa mematuhi arahan yang diberikan oleh 

Kedutaan Besar Malaysia dan pihak berkuasa tempatan. 

Ini termasuk mengikuti arahan evakuasi yang ditetapkan, 

menggunakan saluran komunikasi yang disediakan, dan 

melapor kepada kedutaan mengenai situasi mereka. 

ii.  Kesediaan Fizikal dan Mental  

Warganegara Malaysia harus memastikan mereka 

bersedia secara mental dan fizikal untuk menghadapi 

situasi bencana. Ini termasuk menyimpan kit kecemasan, 

mengenal pasti lokasi selamat berhampiran tempat 

tinggal, dan memahami tanda-tanda awal bencana seperti 

gempa bumi atau tsunami. 

iii.  Menggunakan Sistem Komunikasi yang Disediakan  

Warganegara perlu menggunakan saluran komunikasi 

yang disediakan oleh kedutaan untuk melaporkan lokasi 

mereka dan menerima maklumat terkini mengenai 

bencana. Ini termasuk penggunaan aplikasi komunikasi, 

radio, sosial media atau telefon bimbit yang dikemas kini 

dengan nombor kecemasan kedutaan dan pihak berkuasa 

Indonesia. 

iv.  Bertanggungjawab terhadap Keselamatan Diri dan 

Keluarga  

Setiap warganegara bertanggungjawab untuk memastikan 

keselamatan diri dan keluarga mereka. Ini termasuk 

memahami pelan tindakan kecemasan, melatih ahli 

keluarga untuk bertindak pantas dalam situasi kecemasan, 

serta mengetahui lokasi-lokasi evakuasi yang telah dikenal 

pasti oleh kedutaan dan pihak berkuasa tempatan. 

 

1.5 KESIMPULAN  

Garis panduan pengurusan bencana dan kecemasan ini adalah 

dokumen penting yang menyediakan panduan dan langkah-langkah 

yang komprehensif bagi memastikan keselamatan warganegara 

Malaysia yang berada di Indonesia. Dengan pelan yang jelas, tindakan 

yang tersusun, dan kerjasama antara warganegara dan pihak 

kedutaan, kita dapat mengurangkan risiko dan impak bencana alam, 

serta memastikan setiap warganegara Malaysia dilindungi dalam 

sebarang situasi kecemasan.  Persediaan, koordinasi, dan disiplin 

adalah kunci utama untuk mencapai kejayaan dalam pengurusan 

bencana dan kecemasan.  

BAB 2  

 

KEDUDUKAN DAN JENIS -JENIS ANCAMAN BENCANA  

DI INDONESIA 

 

2.1  KEDUDUKAN INDONESIA SECARA GEOGRAFI  

Indonesia terletak di garisan khatulistiwa dan beriklim tropika. Ia 

memiliki dua musim iaitu musim hujan dan musim kemarau. Keadaan 

cuaca yang tidak menentu semasa musim hujan boleh mengakibatkan 

bencana seperti puting beliung, banjir dan tanah runtuh. Manakala 

semasa musim kemarau, terdapat kecenderungan berlakunya 

kekeringan dan kebakaran hutan. 

Jadual 2.1 : Lokasi & Pola Hujan Mengikut Musim 

 

2.2    JENIS BENCANA YANG SERING BERLAKU DI  INDONESIA 

Indonesia merupakan negara yang sering terdedah kepada pelbagai 

bencana alam. Pengetahuan mengenai jenis bencana yang biasa 

berlaku di Indonesia adalah penting untuk mempersiapkan diri 

menghadapi sebarang kemungkinan. Berikut adalah beberapa 

bencana utama yang sering berlaku di Indonesia: 

2.2.1 Gempa Bumi  

Gempa bumi sering juga berlaku akibat pertembungan tiga plat 

tektonik utama, iaitu Eurasia, Indonesia-Australia, dan Pasifik.  

Walaupun Jakarta tidak seteruk kawasan lain seperti Sumatera dan 

Sulawesi, namun ia masih berpotensi untuk terjejas akibat gempa 

bumi. 

 

i. Ciri -ciri dan Sifat Gempa Bumi:  

¶ Gempa bumi terjadi apabila berlaku pergerakan atau 

pergeseran antara plat tektonik yang menyebabkan getaran 

di permukaan bumi. 

¶ Gempa bumi di Indonesia biasanya disebabkan oleh 

pertembungan antara tiga plat tektonik utama: Plat Eurasia, 

Plat Indo-Australia, dan Plat Pasifik. 

¶ Gempa bumi sering berlaku secara tiba-tiba dan tidak dapat 

diramal dengan tepat, walaupun ada sistem pengawasan 

seismik yang canggih. 

 

ii.  Tanda-Tanda Awal:  

Getaran kecil atau gempa lemah (foreshock) yang mungkin 

berlaku sebelum gempa besar. Bunyi gemuruh dibawah tanah 

sebelum berlakunya gegaran utama. 

 

iii.  Cara Mengenali dan Menghindarinya:  

Mengenali  

¶ Sistem amaran awal gempa bumi boleh membantu 

memberikan maklumat dalam beberapa saat sebelum 

getaran kuat sampai ke permukaan. Namun, sistem ini 

biasanya memberikan sedikit masa untuk bertindak. 

Menghindari  

¶ Berlindung segera di bawah meja atau perabot yang kukuh. 

¶ Elakkan berada berhampiran tingkap, cermin, atau dinding 

yang mudah runtuh. 

¶ Jika berada di luar bangunan, bergerak ke kawasan terbuka 

yang jauh dari bangunan tinggi, tiang elektrik, atau pokok. 

¶ Latihan evakuasi secara berkala sangat penting untuk 

mengurangkan kepanikan semasa gempa bumi berlaku. 

 

Rajah 2.2.1 Persediaan dan langkah keselamatan menghadapi gempa bumi 

 

2.2.2 Tsunami  

Tsunami boleh berlaku susulan gempa bumi di dasar laut. Ancaman 

tsunami biasanya lebih besar di kawasan pantai, namun pantulan 

gelombang tsunami boleh mencapai jauh ke darat. Warga Malaysia 

yang berada di kawasan pantai atau tempat rendah perlu segera 

mencari tempat tinggi apabila amaran tsunami dikeluarkan.  

 

i. Ciri -ciri dan Sifat Tsunami:  

¶ Tsunami adalah gelombang laut besar yang terjadi akibat 

gangguan besar di dasar laut, biasanya disebabkan oleh 

gempa bumi, letusan gunung berapi, atau tanah runtuh di 

dasar laut. 

¶ Gelombang tsunami boleh mencapai kelajuan sehingga 800 

km/jam dan apabila menghampiri kawasan pantai yang 

cetek, ketinggiannya boleh meningkat menjadi beberapa 

meter hingga puluhan meter. 

¶ Tsunami bersifat destruktif dan mampu memusnahkan apa 

saja yang berada di laluannya. 

 

ii.  Tanda-Tanda Awal:  

¶ Gempa bumi kuat:  Jika anda berada di kawasan pantai 

dan merasakan gempa bumi yang kuat, ada kemungkinan 

tsunami akan berlaku. 

¶ Air laut surut secara tiba -tiba:  Jika air laut secara 

mendadak surut jauh dari pantai, ini adalah tanda jelas 

bahawa tsunami mungkin akan melanda. 

¶ Bunyi gemuruh dari laut:  Sebelum gelombang tsunami 

melanda, bunyi gemuruh kuat dari laut mungkin 

kedengaran. 

 

iii.  Cara Mengenali dan Menghindarinya:  

Mengenali  

¶ Sistem amaran tsunami yang dikendalikan oleh Badan 

Meteorologi, Klimatologi, dan Geofisika (BMKG) Indonesia 

boleh memberi amaran awal kepada penduduk kawasan 

pesisir pantai. 

Menghindari  

¶ Jika merasakan gempa bumi yang kuat di kawasan pantai, 

segera bergerak ke kawasan yang lebih tinggi tanpa 

menunggu arahan lanjut. 

¶ Hindari pantai dan kawasan rendah sejurus selepas 

merasakan gempa atau melihat air laut surut. 

¶ Sentiasa peka terhadap amaran dari pihak berkuasa dan 

segera menuju ke zon evakuasi yang telah ditetapkan. 

 

Rajah 2.2.2 Persediaan dan langkah keselamatan menghadapi tsunami 

 

2.2.3 Letusan Gunung Berapi  

Indonesia mempunyai banyak gunung berapi aktif yang berpotensi 

untuk meletus, antaranya Gunung Merapi, Gunung Sinabung, Gunung 

Ili Lewotobi Laki-Laki, Gunung Ili Lewotolok, Gunung Krakatau dan 

Gunung Agung. Letusan gunung berapi bukan sahaja membawa 

bahaya lava dan abu vulkanik, tetapi juga gas beracun dan awan 

panas. 

 

i. Ciri -ciri dan Sifat Letusan Gunung Berapi:  

¶ Letusan gunung berapi berlaku apabila tekanan gas yang 

terbentuk akibat pergerakan magma di bawah permukaan 

bumi terlepas ke udara. 

¶ Indonesia mempunyai lebih daripada 120 gunung berapi 

aktif, menjadikan letusan gunung berapi sebagai ancaman 

utama. 

¶ Letusan gunung berapi menghasilkan debu vulkanik, awan 

panas, lahar (lava bercampur dengan air), gas beracun, 

serta lontaran material lahar yang dapat memusnahkan 

kawasan sekitarnya. 

 

ii.  Tanda-Tanda Awal:  

¶ Kenaikan aktiviti seismik:  Gempa kecil atau gegaran yang 

berterusan berhampiran gunung berapi adalah tanda 

peningkatan aktiviti vulkanik. 

¶ Kepulan asap atau gas dari kawah:  Kepulan asap yang 

semakin banyak dan tebal adalah tanda jelas bahawa 

letusan mungkin akan berlaku. 

¶ Bunyi gemuruh:  Bunyi gemuruh dari dalam bumi atau 

kawasan sekitar gunung. 

 

iii.  Cara Mengenali dan Menghindarinya:  

Mengenali  

Pemantauan berterusan oleh Pusat Vulkanologi dan Mitigasi 

Bencana Geologi (PVMBG) memberikan maklumat tentang 

status gunung berapi melalui sistem peringkat amaran. 

¶ Peringkat Waspada (Level II):  Aktiviti gunung berapi mula 

meningkat. 

¶ Peringkat Siaga (Level III):  Letusan mungkin berlaku 

dalam masa terdekat. 

¶ Peringkat Awas (Level IV):  Letusan sudah berlaku atau 

pasti akan berlaku. 

Menghindari  

¶ Elakkan daripada mendekati kawasan larangan yang 

ditetapkan oleh pihak berkuasa. 

¶ Gunakan pelitup muka untuk melindungi diri daripada abu 

vulkanik. 

¶ Bersiap sedia dengan pelan evakuasi dan patuhi arahan 

pihak berkuasa untuk berpindah ke tempat yang lebih 

selamat. 

 

Rajah 2.2.3 Persediaan dan langkah keselamatan menghadapi letusan gunung 

berapi 

 

2.2.4 Banjir  

Indonesia juga sering mengalami banjir kilat terutama pada musim 

hujan. Sistem saliran yang terhad dan pembangunan yang pesat 

sering menyebabkan air melimpah. Tindakan sewaktu banjir termasuk: 

¶ Sentiasa periksa tahap air sekitar rumah dan elakkan 

berada di kawasan rendah. 

¶ Pastikan dokumen penting dan barang berharga disimpan 

di tempat tinggi dan selamat. 

¶ Matikan aliran elektrik jika banjir mula melanda rumah. 

 

i. Ciri -ciri dan Sifat Banjir:  

¶ Banjir berlaku apabila air melimpah dari sungai, tasik, atau 

laut akibat hujan lebat, sistem saliran yang tersumbat, atau 

aliran air yang terhalang. 

¶ Banjir sering berlaku terutamanya pada musim hujan dan 

disebabkan oleh masalah saliran yang lemah serta 

pertambahan kawasan bandar. 

 

ii.  Tanda-Tanda Awal:  

¶ Hujan lebat berterusan:  Jika hujan berterusan selama 

beberapa jam, terutama di kawasan rendah, banjir mungkin 

berlaku. 

¶ Paras air sungai atau empangan naik mendadak:  Jika 

paras air sungai atau empangan mula naik secara drastik, 

ini adalah tanda amaran banjir. 

¶ Kebanjiran di kawasan rendah:  Kawasan yang sering 

dinaiki air akan mula menunjukkan tanda-tanda banjir 

apabila sistem saliran tidak dapat menampung jumlah air 

yang banyak. 

 

iii.  Cara Mengenali dan Menghindarinya:  

Mengenali  

¶ Aplikasi seperti Badan Meteorologi, Klimatologi, dan 

Geofisika (BMKG) boleh memberikan maklumat terkini 

mengenai status banjir di kawasan setempat. 

Rajah 2.2.4 Aplikasi Badan Meteorologi, Klimatologi, dan Geofisika 

(BMKG) 

 

Menghindari  

¶ Jika kawasan tempat tinggal anda mula dinaiki air, segera 

pindah ke tempat yang lebih tinggi. 

¶ Elakkan daripada berjalan atau memandu di dalam air yang 

mengalir deras kerana arus banjir boleh membahayakan. 

¶ Sentiasa simpan dokumen penting dan barang-barang 

berharga di tempat tinggi. 

Rajah 2.2.4 Persediaan dan langkah keselamatan menghadapi banjir 

 

2.2.5 Tanah Runtuh  

Berlaku di kawasan berbukit dan cerun curam, terutamanya selepas 

hujan lebat. Warga Malaysia yang tinggal di kawasan berbukit perlu 

lebih berhati-hati. Tanda awal tanah runtuh termasuk rekahan di tanah, 

bunyi gemuruh, atau aliran air yang deras secara tiba-tiba. 

 

i. Ciri -ciri dan Sifat Tanah Runtuh:  

¶ Tanah runtuh berlaku apabila tanah, batu, atau lumpur jatuh 

dari cerun curam atau bukit akibat hujan lebat, gempa bumi, 

atau aktiviti manusia seperti pembersihan hutan. 

¶ Tanah runtuh biasanya berlaku dengan cepat dan tidak 

memberikan masa yang cukup untuk evakuasi jika tidak 

dikesan lebih awal. 

 

ii.  Tanda-Tanda Awal:  

¶ Retakan di tanah:  Retakan kecil yang mula muncul di 

tanah atau cerun adalah tanda awal tanah runtuh. 

¶ Aliran air deras secara tiba -tiba:  Aliran air lumpur yang 

deras menuruni bukit selepas hujan lebat adalah tanda 

bahawa tanah mungkin mula longgar. 

¶ Bunyi gemuruh:  Bunyi gemuruh atau geseran dari bawah 

tanah adalah tanda tanah mulai bergerak. 

 

iii.  Cara Mengenali dan Menghindarinya:  

Mengenali  

¶ Sistem amaran awal untuk tanah runtuh biasanya sukar 

dikesan, tetapi pemantauan cerun dan kawasan berisiko 

adalah penting. 

Menghindari  

¶ Elakkan membina rumah atau struktur di cerun curam atau 

kawasan tanah yang tidak stabil. 

¶ Segera berpindah dari kawasan yang menunjukkan tanda-

tanda tanah runtuh, seperti retakan di tanah atau aliran air 

deras. 

¶ Patuhi arahan dari pihak berkuasa tempatan mengenai 

kawasan yang berisiko tinggi tanah runtuh. 

Rajah 2.2.5 Persediaan dan langkah keselamatan menghadapi tanah runtuh 

 

2.2.6 Puting Beliung  

Sering terjadi pada musim peralihan antara musim hujan dan kemarau. 

Fenomena ini biasanya berlaku dengan cepat dan boleh menyebabkan 

kerosakan besar kepada struktur bangunan dan pokok. Pastikan anda 

berada di dalam bangunan yang kukuh dan mengelak dari kawasan 

terbuka. 

i. Ciri -ciri dan Sifat Puting Beliung:  

¶ Puting beliung adalah angin kencang yang berlaku secara 

tiba-tiba akibat proses pembentukan awan cumulonimbus. 

Angin ini berputar dengan kelajuan yang sangat tinggi dan 

biasanya berlaku dalam kawasan kecil. 

¶ Puting beliung boleh menyebabkan kerosakan pada 

bangunan, pokok tumbang, dan bencana tempatan yang 

teruk. 

 

ii.  Tanda-Tanda Awal:  

¶ Perubahan cuaca secara mendadak: Udara menjadi 

panas dan lembap sebelum pembentukan puting beliung. 

¶ Kepulan awan gelap:  Awan gelap berbentuk corong mula 

terbentuk di langit. 

¶ Angin kuat dan bunyi gemuruh:  Angin kuat disertai 

dengan bunyi gemuruh sebelum puting beliung melanda. 

 

Rajah 2.2.6 Persediaan dan langkah keselamatan menghadapi puting beliung 

 

iii.  Cara Mengenali dan Menghindarinya:  

Mengenali  

¶ Puting beliung sukar diramal kerana ia sering berlaku 

secara tiba-tiba dan dalam skala yang kecil. Amaran awal 

dari pihak berkuasa tempatan perlu diambil serius. 

Menghindari  

¶ Segera berlindung di dalam bangunan yang kukuh dan 

elakkan berada di luar rumah. 

¶ Tutup semua pintu dan tingkap, serta elakkan berada 

berhampiran pokok atau struktur yang lemah. 

¶ Jika berada di luar, cari tempat berlindung di kawasan yang 

rendah dan elakkan berada di bawah pokok atau papan 

tanda besar. 

 

2.2.7 Kebakaran Hutan  

i. Ciri -ciri dan Sifat Kebakaran Hutan:  

¶ Kebakaran hutan biasanya terjadi akibat perbuatan 

manusia seperti pembakaran kawasan untuk pertanian, 

pembakaran terbuka yang tidak diawasi, atau tindakan 

bertanggungjawab seperti membuang puntung rokok di 

kawasan kering. 

¶ Faktor semula jadi seperti panahan petir atau letusan 

gunung berapi juga boleh mencetuskan kebakaran hutan. 

 

ii.  Tanda-Tanda Awal:  

¶ Asap  

o Asap tebal yang boleh dilihat dari kawasan tertentu di 

hutan atau kawasan kosong boleh menjadi petunjuk awal 

berlakunya kebakaran. 

o Warna asap biasanya akan berwarna kelabu atau hitam, 

bergantung pada jenis bahan bakar yang terbakar. 

¶ Peningkatan Suhu Udara  

o Suhu di sekitar kawasan hutan meningkat, disertai suhu 

panas yang lebih tinggi dibandingkan dengan suhu 

persekitaran yang normal. 

¶ Kicauan Burung yang Tidak Biasa Didengar  

o Petunjuk haiwan liar terutama burung akan menunjukkan 

tanda-tanda stres, seperti banyaknya burung yang 

meninggalkan kawasan hutan dan kicauan yang tidak 

biasa didengar. 

¶ Bau Terbakar  

o Kehadiran bau terbakar yang kuat dari pokok atau daun 

kering yang terbakar. 

iii.  Cara Mengenali dan Menghindarinya:  

Mengenali  

¶ Pantau Cuaca:  

o Sentiasa mengambil tahu terhadap maklumat ramalan 

cuaca, khususnya di musim kering dan berangin, kerana 

keadaan ini sangat berpotensi menyebabkan kebakaran 

hutan. 

¶ Pengesanan awal melalui aplikasi:  

o Menggunakan aplikasi untuk mengetahui kebakaran di 

kawasan hutan. 

Menghindari  

¶ Hindari Kawasan Terbakar:  

o Segera keluar dari kawasan yang sedang berlaku 

kebakaran. Jangan berada di kawasan yang sudah 

dipenuhi asap, kerana asap akan menghalang 

penglihatan dan berbahaya bagi pernafasan. 

¶ Ikuti Arahan Evakuasi Rasmi  

o Gunakan laluan evakuasi yang sudah ditetapkan oleh 

pihak berkuasa tempatan. Jangan sesekali cuba 

menyelamatkan barang atau kembali ke kawasan yang 

terbakar. 

¶ Persiapan Evakuasi:  

o Jika berada di kawasan kebakaran, rancang pelan 

evakuasi. Bawa peralatan penting seperti pelitup muka, 

bekalan makanan, dan dokumen penting yang mudah 

dibawa. 

Rajah 2.2.7 Persediaan dan langkah keselamatan menghadapi kebakaran 

hutan 

 

2.2.8 Cuaca Ekstrem  

Cuaca ekstrem adalah situasi di mana  keadaan cuaca berubah secara 

mendadak dan kuat. Situasi ini boleh mengancam keselamatan 

manusia, menyebabkan kerosakan harta benda, dan menimbulkan 

gangguan terhadap kehidupan seharian.  

i. Ciri -ciri dan Sifat  

¶ Perubahan Cuaca Mendadak  

Cuaca ekstrem biasanya terjadi oleh perubahan cuaca yang 

mendadak, seperti perubahan suhu yang drastik, angin 

kencang, hujan lebat, atau peningkatan jumlah hujan yang 

tiba-tiba. 

¶ Intensiti Tinggi  

Fenomena cuaca ekstrem seperti angin kencang, banjir, 

angin taufan, hujan ais, atau suhu panas yang luar biasa 

tinggi mempunyai sifat yang dapat menyebabkan bencana 

besar dalam waktu singkat. 

¶ Fenomena Alam yang Luar Biasa  

Cuaca ekstrem seringkali melibatkan fenomena alam yang 

luar dari kebiasaan seperti hujan lebat yang melebihi 

kapasiti saliran, angin kuat, petir, dan suhu yang ekstrem 

(sangat panas atau sangat dingin). 

 

ii.  Tanda-Tanda Awal:  

¶ Perubahan Cuaca  

o Ramalan cuaca sering kali memberi tanda awal. 

Misalnya, adanya peringatan cuaca ekstrem yang 

dikeluarkan oleh BMKG tentang hujan lebat dan angin 

kencang. 

¶ Awan Gelap dan Tebal  

o Kemunculan awan cumulonimbus yang besar dan gelap 

adalah tanda umum terjadinya angin kencang diikuti petir 

atau hujan lebat dalam waktu singkat. 

Rajah 2.2.8 Awan cumulonimbus yang besar dan gelap 

¶ Peningkatan Angin Kencang  

o Angin yang tiba-tiba menjadi kencang atau bertiup dalam 

pola yang tidak biasa (seperti puting beliung) 

menunjukkan adanya kemungkinan angin ribut. 

¶ Tekanan Udara yang Berubah  

o Tekanan udara yang menurun dengan cepat adalah 

petunjuk umum adanya ribut atau fenomena cuaca 

ekstrem lainnya seperti angin puting beliung atau taufan. 

¶ Penurunan Suhu Secara Drastik:  

o Penurunan suhu yang berlaku secara tiba-tiba atau 

sangat cepat, terutama di kawasan beriklim tropika, 

adalah tanda cuaca buruk akan datang seperti ribut hujan 

atau petir. 

 

iii.  Cara Mengenali dan Menghindarinya:  

Mengenali  

¶ Pantau Maklumat Sistem Peringatan Cuaca:  

o Pantau laporan cuaca dan sistem peringatan dari Badan 

Meteorologi, Klimatologi, dan Geofisika (BMKG) atau 

aplikasi cuaca yang dapat memberi peringatan tentang 

cuaca ekstrem. 

¶ Lihat Perubahan Langit:  

o Amati perubahan bentuk di langit seperti awan gelap atau 

angin yang mulai kencang. Langit yang tiba-tiba berubah 

mendung dengan awan tebal biasanya menjadi petanda 

datangnya cuaca buruk. 

¶ Perubahan Suhu dan Tekanan  

o Jika anda merasakan perubahan suhu yang tiba-tiba 

atau tekanan udara yang menurun, itu boleh menjadi 

petanda bahawa cuaca ekstrem seperti ribut akan segera 

terjadi. 

¶ Pemeriksaan Persekitaran  

o Pastikan anda memeriksa saluran air atau sungai di 

sekitar rumah bagi mengenal pasti sebarang tanda 

peningkatan paras air yang mendadak, kerana ia boleh 

menjadi petanda awal berlakunya banjir. 

Menghindari  

¶ Ikuti Arahan dan Peringatan:  

o Segera ikuti arahan dari pihak berkuasa atau agensi 

penyelamat jika peringatan cuaca ekstrem dikeluarkan. 

Jangan menunda evakuasi jika diminta. 

 

¶ Menghindari Tempat Berisiko:  

o Jangan berada di tempat terbuka atau berdekatan 

dengan objek tinggi seperti pohon atau tiang elektrik 

selama ribut petir atau angin kencang. 

o Hindari sungai atau lembah ketika ada peringatan banjir 

kerana paras air dapat naik dengan mendadak tanpa 

peringatan. 

¶ Persiapan Perlindungan Diri:  

o Jika berada di dalam rumah, pastikan semua pintu dan 

jendela tertutup rapat. Persiapkan perlindungan 

tambahan seperti membawa kit keselamatan yang berisi 

lampu suluh, bateri, radio, dan dokumen penting dalam 

satu tempat. 

¶ Rancangan Evakuasi:  

o Miliki rancangan evakuasi yang jelas jika terjadi bencana. 

Ketahui tempat perlindungan yang selamat, serta jalur 

evakuasi yang telah ditetapkan oleh pihak berwajib.  

 



      

26 
 

¶ Jauhi Air:  

o Semasa berlaku petir, elakkan berada berhampiran 

dengan air seperti kolam, sungai, atau pantai, kerana air 

adalah konduktor yang baik untuk elektrik dan boleh 

meningkatkan risiko disambar petir.  

BAB 3  
 

PERSEDIAAN MENGHADAPI BENCANA  
 

 

3.1    LANGKAH  PERSEDIAAN  

Langkah persediaan adalah penting untuk mengurangkan impak 

bencana dan memastikan keselamatan semua pihak. Berikut adalah 

tindakan kesiapsiagaan yang perlu diambil: 

i. Latihan Simulasi Bencana  

Kedutaan Besar Malaysia di Jakarta akan mengadakan latihan 

simulasi bencana secara berkala bagi memastikan semua 

kakitangan dan warga Malaysia memahami prosedur yang perlu 

diikuti semasa bencana. Latihan ini merangkumi: 

¶ Prosedur evakuasi bangunan. 

¶ Penggunaan alat keselamatan seperti alat pemadam 

kebakaran, pelitup muka, dan kit kecemasan. 

¶ Latihan komunikasi kecemasan dan cara menghubungi 

kedutaan semasa krisis. 

 

ii.  Penyediaan Kit Kecemasan  

Setiap keluarga atau individu perlu menyediakan Kit 

Kecemasan yang mengandungi bekalan untuk bertahan 

sekurang-kurangnya 72 jam. Kit ini harus mengandungi: 

¶ Air minuman sekurang-kurangnya untuk tiga hari. 

¶ Makanan tahan lama seperti biskut, mi segera, atau 

makanan dalam tin. 

¶ Ubat-ubatan asas dan ubat-ubatan khusus. 

¶ Pakaian tambahan, selimut, dan perlengkapan sanitasi. 

¶ Dokumen penting seperti pasport, kad pengenalan, dan 

sebagainya. 

¶ Radio atau telefon bimbit dengan bateri tambahan untuk 

menerima maklumat terkini. 

¶ Lampu suluh dan bateri tambahan. 

¶ Alat pertolongan cemas. 

 

 
Rajah 3.1 Contoh bekalan kit kecemasan 

 

iii.  Komunikasi Kecemasan  

Semua warga Malaysia perlu memastikan mereka tahu cara 

untuk menghubungi Kedutaan Besar Malaysia dan juga pihak 

berkuasa tempatan seperti Badan Penanggulangan Bencana 

Daerah (BPBD). Nombor telefon kecemasan, aplikasi 

komunikasi, dan laman web rasmi harus dikenal pasti dan 

digunakan untuk mendapatkan maklumat terkini semasa 

bencana. 

iv.  Pelan Evakuasi  

Kedutaan Besar Malaysia akan menyediakan pelan evakuasi 

yang jelas untuk semua warganegara Malaysia. Lokasi-lokasi 

selamat seperti bangunan tinggi atau kawasan lapang akan 

dikenal pasti sebagai tempat perlindungan sementara. Semua 

warga Malaysia perlu mengikuti arahan dan bergerak ke lokasi-

lokasi ini apabila keadaan memerlukan. 

 

3.2    TINDAKAN SELEPAS BENCANA  

Selepas bencana, tindakan pantas dan berhemah diperlukan untuk 

memastikan keselamatan semua pihak. Berikut adalah langkah-

langkah yang perlu diambil: 

 

i. Periksa Keselamatan  

Pastikan anda selamat dan elakkan berada di kawasan yang 

berisiko seperti bangunan runtuh atau kawasan banjir. 

Hubungi pihak Kedutaan Besar Malaysia dan maklumkan 

keadaan anda kepada pegawai bertugas. Pihak Kedutaan akan 

memberikan panduan lanjut. 

 

ii.  Hindari Bahaya Sekunder  

Selepas bencana seperti gempa bumi atau banjir, terdapat 

kemungkinan berlaku bahaya susulan seperti gempa bumi kecil 

(aftershocks), tanah runtuh, atau banjir kilat. Sentiasa 

berwaspada dan elakkan dari kawasan yang masih terjejas. 

 

iii.  Dapatkan Bantuan  

Hubungi pihak berkuasa tempatan, pasukan penyelamat, atau 

Kedutaan Besar  Malaysia untuk mendapatkan bantuan jika 

diperlukan. Pastikan anda mempunyai akses kepada bantuan 

perubatan, makanan, dan tempat perlindungan. 

BAB 4  

 

JENIS BENCANA YANG BERKAITAN DENGAN PENYAKIT 

BERJANGKIT DAN PANDEMIK DI INDONESIA   

 

Selain bencana alam seperti gempa bumi, tsunami, dan letusan 

gunung berapi, Indonesia juga terdedah kepada bencana berkaitan 

dengan penyakit berjangkit dan pandemik. Penyakit-penyakit ini boleh 

menular dengan cepat akibat faktor seperti iklim tropika, kepadatan 

penduduk, keadaan sanitasi, serta sistem penjagaan kesihatan yang 

mungkin terhad di sesetengah kawasan. Berikut adalah beberapa 

penyakit berjangkit dan pandemik yang berpotensi berlaku di 

Indonesia, dengan informasi, ciri-ciri, sifat, tanda-tanda awal, serta 

cara mengenali dan menghindarinya. 

 

4.1    MALARIA  

Malaria ialah penyakit yang disebabkan oleh parasit jenis Plasmodium, 

yang merebak kepada manusia melalui gigitan nyamuk Anopheles 

yang dijangkiti. Gejala utama termasuk demam tinggi, menggigil, sakit 

kepala, dan muntah-muntah, yang biasanya muncul antara 7 hingga 

30 hari selepas gigitan. Malaria boleh menyebabkan komplikasi serius 

seperti anemia teruk dan kerosakan organ jika tidak dirawat dengan 

segera. 

i. Ciri -ciri dan Sifat Malaria:  

¶ Penyebab : Malaria disebabkan oleh parasit Plasmodium 

yang disebarkan melalui gigitan nyamuk betina Anopheles 

yang dijangkiti. 

¶ Kawasan Risiko:  Penyakit ini lebih biasa di kawasan 

pedalaman dan luar bandar yang lembap, terutama di 

wilayah Papua, Maluku, Kalimantan, dan Sumatera. 

¶ Sifat Penyakit:  Malaria boleh menyebabkan demam 

berulang, menggigil, sakit kepala, dan keletihan. Sekiranya 

tidak dirawat, ia boleh menyebabkan komplikasi serius 

seperti anemia, kerosakan organ, atau kematian. 

ii.  Tanda-Tanda Awal:  

¶ Demam tinggi yang datang secara berkala, biasanya setiap 

48 hingga 72 jam. 

¶ Sakit kepala yang teruk dan keletihan melampau. 

¶ Berpeluh banyak dan menggigil yang berulang. 

¶ Mual, muntah, dan sakit otot. 

 

iii.  Cara Mengenali dan Menghindarinya:  

Mengenali  

Jika mengalami gejala seperti demam, menggigil, dan keletihan 

dalam tempoh 7 hingga 30 hari selepas berada di kawasan 

risiko, segera lakukan pemeriksaan darah untuk mengenal pasti 

kehadiran parasit malaria. 

Menghindari  

¶ Gunakan kelambu berinsektisida ketika tidur dan elakkan 

kawasan berair bertakung yang menjadi tempat pembiakan 

nyamuk. 

¶ Gunakan losen penghalau nyamuk dan pakai pakaian yang 

menutupi lengan serta kaki. 

¶ Pastikan rumah dan persekitaran bebas dari tempat 

pembiakan nyamuk dengan menutup bekas-bekas air yang 

terbuka. 

 

4.2    DEMAM DENGGI (DENGUE) 

Demam denggi ialah penyakit virus yang dibawa oleh nyamuk Aedes 

aegypti dan Aedes albopictus. Penyakit ini sering ditemui di kawasan 

tropika dan subtropika. Gejala demam denggi termasuk demam tiba-

tiba, sakit kepala, sakit pada sendi dan otot, serta ruam kulit. Kes yang 

teruk boleh menyebabkan sindrom kejutan denggi dan pendarahan, 

yang boleh mengancam nyawa jika tidak dirawat segera. 

 

i. Ciri -ciri dan Sifat Denggi:  

¶ Penyebab:  Denggi disebabkan oleh virus Dengue yang 

disebarkan melalui gigitan nyamuk Aedes aegypti dan 

Aedes albopictus. 

¶ Kawasan Risiko:  Denggi adalah endemik di seluruh 

Indonesia, terutama di kawasan bandar dengan kepadatan 

penduduk yang tinggi seperti Jakarta, Surabaya, dan 

Medan. Musim hujan meningkatkan risiko penyakit ini 

kerana lebih banyak kawasan air bertakung. 

¶ Sifat Penyakit:  Penyakit ini boleh menyebabkan demam 

tinggi mendadak, ruam, dan sakit teruk pada otot serta 

sendi. Sekiranya tidak dirawat, ia boleh menjadi denggi 

berdarah yang menyebabkan pendarahan dalaman dan 

kegagalan organ. 

 

ii.  Tanda-Tanda Awal:  

¶ Demam tinggi yang mendadak (40°C atau lebih). 

¶ Sakit teruk pada belakang mata, sendi, dan otot. 

¶ Ruam merah pada kulit yang muncul beberapa hari selepas 

demam. 

¶ Mual, muntah, dan penurunan selera makan. 

¶ Sekiranya menjadi teruk, tanda-tanda denggi berdarah 

termasuk pendarahan hidung, gusi, atau lebam yang muncul 

secara tiba-tiba. 

 

iii.  Cara Mengenali dan Menghindarinya  

Mengenali  

Denggi sering menyerupai penyakit lain seperti demam 

selesema, namun demam yang tinggi dan sakit pada sendi atau 

otot yang teruk adalah petunjuk utama. Segera dapatkan 

pemeriksaan darah untuk mengesahkan jangkitan. 

Menghindari:  

¶ Elakkan gigitan nyamuk dengan menggunakan kelambu dan 

penghalau nyamuk. 

¶ Pastikan rumah dan kawasan sekitar bebas dari tempat-

tempat air bertakung yang menjadi tempat pembiakan 

nyamuk, seperti pasu bunga, bekas air, atau saluran yang 

tersumbat. 

¶ Kempen 3M (Menguras, Menutup, dan Mengubur) sangat 

penting untuk pencegahan denggi. Pastikan semua tempat 

air dikuras secara berkala, bekas ditutup rapat, dan sampah 

yang boleh menakung air dikubur atau dilupuskan. 

 

4.3    CHIKUNGUNYA 

Chikungunya ialah penyakit virus yang disebabkan oleh virus 

Chikungunya dan disebarkan kepada manusia melalui gigitan nyamuk 

Aedes aegypti dan Aedes albopictus. Simptom utama termasuk 

demam mendadak, sakit sendi yang teruk, ruam, dan keletihan. 

Walaupun jarang menyebabkan kematian, chikungunya boleh 

mengakibatkan ketidakselesaan yang berpanjangan dan 

memburukkan kualiti hidup pesakit. 

 

i. Ciri -ciri dan Sifat Chikungunya:  

¶ Penyebab:  Chikungunya disebabkan oleh virus yang juga 

disebarkan oleh nyamuk Aedes aegypti dan Aedes 

albopictus, sama seperti demam denggi. 

¶ Kawasan Risiko : Penyakit ini juga endemik di kawasan 

tropika termasuk Indonesia, terutama semasa musim hujan 

di kawasan bandar. 

¶ Sifat Penyakit:  Chikungunya menyebabkan demam tiba-

tiba yang disertai sakit sendi yang teruk, sehingga 

menyebabkan kesukaran bergerak. Gejala ini boleh 

berlanjutan selama beberapa minggu. 

 

ii.  Tanda-Tanda Awal:  

¶ Demam tinggi yang mendadak. 

¶ Sakit sendi yang teruk, terutamanya di pergelangan tangan, 
buku lali, dan lutut. 

¶ Sakit kepala, ruam, dan keletihan yang melampau. 

¶ Tidak seperti denggi, pendarahan biasanya tidak berlaku 
pada pesakit chikungunya. 
 

iii.  Cara Mengenali dan Menghindarinya:  

Mengenali  

Sakit sendi yang teruk adalah tanda utama chikungunya. Jika 

demam tinggi disertai dengan sakit sendi yang menyukarkan 

pergerakan, segera dapatkan rawatan perubatan. 

Menghindari  

¶ Pencegahan chikungunya sama seperti denggi. Kawal 

pembiakan nyamuk dengan menghapuskan tempat 

bertakungnya air dan menggunakan penghalau nyamuk 

serta kelambu. 

¶ Pengawalan populasi nyamuk di kawasan perumahan perlu 

dilakukan secara berkala untuk mencegah penularan 

penyakit. 

 

4.4    COVID-19 (Coronavirus Disease 2019)  

COVID-19 adalah penyakit pernafasan yang disebabkan oleh virus 

SARS-CoV-2, sejenis koronavirus. Ia boleh tersebar melalui titisan 

pernafasan apabila seseorang yang dijangkiti batuk, bersin, atau 

bercakap. Gejala termasuk demam, batuk, sesak nafas, kehilangan 

deria bau dan rasa, serta keletihan. Dalam kes yang teruk, COVID-19 

boleh menyebabkan radang paru-paru, sindrom pernafasan akut, 

kegagalan organ, dan kematian. Penyakit ini telah menjadi pandemik 

global dan memerlukan tindakan kesihatan awam yang ketat. 

i. Ciri -ciri dan Sifat COVID -19: 

¶ Penyebab: COVID-19 disebabkan oleh virus SARS-CoV-2 

yang mudah tersebar melalui titisan pernafasan dari individu 

yang dijangkiti, seperti ketika batuk, bersin, atau bercakap. 

¶ Kawasan Risiko: COVID-19 merebak di seluruh dunia, dan 

Indonesia, terutamanya kawasan bandar seperti Jakarta, 

menjadikannya kawasan risiko tinggi disebabkan oleh 

kepadatan penduduk dan mobiliti yang tinggi. 

¶ Sifat Penyakit:  COVID-19 boleh menyebabkan pelbagai 

gejala, bermula daripada gejala yang ringan seperti 

selesema biasa hingga yang teruk seperti kegagalan 

pernafasan. Sesetengah individu boleh dijangkiti tanpa 

gejala tetapi masih berpotensi menyebarkan virus kepada 

orang lain. 

 

ii.  Tanda-Tanda Awal:  

¶ Demam, batuk kering, dan keletihan. 

¶ Sesak nafas, sakit dada, atau kehilangan deria bau dan 
rasa. 

¶ Dalam kes yang lebih teruk, pesakit boleh mengalami 
pneumonia, kegagalan organ, dan kematian. 

 

iii.  Cara Mengenali dan Menghindarinya:  

Mengenali  

Gejala awal COVID-19 serupa dengan selesema biasa, namun 

demam, batuk kering, dan sesak nafas adalah tanda utama. 

Ujian saringan COVID-19 seperti ujian Polymerase Chain 

Reaction (PCR) adalah penting untuk mengesahkan jangkitan. 

Rajah 4.4 Keputusan ujian PCR COVID-19 yang menunjukkan hasil 

positif 

 

 

Menghindari  

¶ Penjarakan fizikal:  Elakkan kawasan sesak dan amalkan 

jarak sekurang-kurangnya satu hingga dua meter dari 

individu lain. 

¶ Pakai pelitup muka:  Sentiasa menggunakan pelitup muka, 

terutamanya di tempat awam atau tertutup. 

¶ Basuh tangan:  Kerap mencuci tangan dengan sabun dan 

air selama sekurang-kurangnya 20 saat atau menggunakan 

pencuci tangan berasaskan alkohol. 

¶ Pengasingan diri:  Jika mengalami gejala atau terdedah 

kepada individu yang dijangkiti, lakukan kuarantin diri 

selama 14 hari dan dapatkan rawatan perubatan jika 

keadaan menjadi teruk. 

Rajah 4.4 Infografik simptom-simptom utama dan langkah pencegahan 

COVID-19 

 

4.5    LEPTOSPIROSIS 

Leptospirosis ialah penyakit bakteria yang disebabkan oleh bakteria 

Leptospira dan lazimnya tersebar melalui air atau tanah yang telah 

dicemari air kencing haiwan yang dijangkiti. Penyakit ini boleh merebak 

apabila manusia terdedah kepada air tercemar melalui luka terbuka 

atau selaput lendir. Gejala leptospirosis termasuk demam, sakit 

kepala, muntah, sakit otot, dan ruam. Dalam kes yang lebih serius, 

leptospirosis boleh menyebabkan kegagalan buah pinggang, masalah 

hati, dan pendarahan. 

 

i. Ciri -ciri dan Sifat Leptospirosis:  

¶ Penyebab:  Leptospirosis disebabkan oleh bakteria 

Leptospira yang tersebar melalui air atau tanah yang 

tercemar oleh air kencing haiwan yang dijangkiti, terutama 

tikus. 

¶ Kawasan Risiko:  Penyakit ini sering berlaku di kawasan 

yang mudah banjir, di mana air banjir yang tercemar oleh 

najis atau air kencing haiwan yang membawa bakteria. 

Leptospirosis lebih biasa di kawasan bandar yang 

mempunyai masalah kebersihan atau saliran yang tidak 

baik. 

¶ Sifat Penyakit:  Leptospirosis boleh menyebabkan gejala 

ringan seperti demam dan sakit kepala hingga kepada 

masalah yang lebih serius seperti kerosakan hati, 

kegagalan buah pinggang, atau pendarahan paru-paru. 

 

ii.  Tanda-Tanda Awal:  

¶ Demam, sakit kepala, dan sakit otot, terutamanya di betis. 

¶ Kemerahan pada mata dan ruam kulit. 

¶ Dalam kes yang teruk, jaundis (kulit atau mata kekuningan), 

sesak nafas, dan pendarahan dalaman boleh berlaku. 

 

iii.  Cara Mengenali dan Menghindarinya:  

Mengenali  

Sekiranya mengalami gejala seperti demam, sakit kepala, dan 

sakit otot selepas terdedah kepada air banjir atau tanah 

tercemar, segera dapatkan rawatan perubatan. 

Menghindari  

¶ Elakkan kontak dengan air banjir atau tanah yang tercemar. 

¶ Gunakan pakaian pelindung seperti but kalis air dan sarung 

tangan jika perlu bekerja di kawasan banjir. 

¶ Pastikan kebersihan kawasan persekitaran dan kawalan 

tikus dilakukan untuk mengurangkan risiko jangkitan. 

 

4.6    HEPATITIS A 

Hepatitis A ialah penyakit hati yang disebabkan oleh virus Hepatitis A 

(HAV). Virus ini merebak melalui makanan atau minuman yang 

tercemar oleh najis seseorang yang dijangkiti. Gejala hepatitis A 

termasuk demam, hilang selera makan, sakit perut, loya, jaundis (kulit 

dan mata kuning), dan keletihan. Hepatitis A biasanya tidak 

menyebabkan penyakit kronik, tetapi boleh menyebabkan keradangan 

hati yang teruk pada sesetengah individu. 

 

i. Ciri -ciri dan Sifat Hepatitis A:  

¶ Penyebab: Hepatitis A disebabkan oleh virus Hepatitis A 

yang merebak melalui makanan atau air yang tercemar oleh 

najis individu yang dijangkiti. 

¶ Kawasan Risiko:  Hepatitis A biasanya berlaku di kawasan 

yang mempunyai tahap sanitasi kurang baik dan bekalan air 

minuman yang tercemar. Di Indonesia, terutamanya 

kawasan yang kurang akses kepada air bersih dan sistem 

saliran yang baik, boleh menjadi kawasan risiko. 

¶ Sifat Penyakit:  Hepatitis A boleh menyebabkan keradangan 

hati, yang boleh menyebabkan gejala seperti jaundis, 

keletihan, dan masalah pencernaan. Walaupun kebanyakan 

kes tidak mengancam nyawa, penyakit ini boleh 

melemahkan penghidapnya.  

ii.  Tanda-Tanda Awal:  

¶ Keletihan, loya, muntah, dan sakit perut. 

¶ Jaundis (kulit dan mata kekuningan), air kencing gelap, dan 
najis pucat. 

¶ Hilang selera makan dan demam ringan. 
 

iii.  Cara Mengenali dan Menghindarinya:  

Mengenali  

Jika mengalami gejala seperti jaundis dan masalah pencernaan 

selepas makan makanan yang mungkin tercemar, segera 

dapatkan rawatan. 

Menghindari  

¶ Minum air yang telah dimasak atau air botol bersih. 

¶ Elakkan makanan mentah atau kurang dimasak yang 
mungkin tercemar. 

¶ Pastikan kebersihan tangan sebelum makan atau selepas 
menggunakan tandas. 

 

4.7    KESIMPULAN  

Penyakit berjangkit dan pandemik adalah ancaman serius di Indonesia 

disebabkan faktor geografi dan iklim tropika. Oleh itu, amatlah penting 

untuk mengenali tanda-tanda awal penyakit ini, memahami cara 

penyakit ini merebak, serta mengambil langkah pencegahan yang 

berkesan. Amalan kebersihan, penggunaan vaksin (jika ada), dan 

kepatuhan kepada arahan kesihatan dari pihak berkuasa adalah 

penting untuk melindungi diri dan komuniti daripada penyakit berjangkit 

dan pandemik. 

BAB 5  

 

TINDAKAN YANG PERLU DIAMBIL OLEH KEDUTAAN DAN 

WARGANEGARA JIKA BERLAKU  BENCANA PENYAKIT 

BERJANGKIT DAN PANDEMIK  

 

Dalam situasi bencana penyakit berjangkit atau pandemik, peranan 

kedutaan serta tanggungjawab warganegara adalah amat penting 

untuk memastikan keselamatan dan kesejahteraan semua pihak. 

Berikut adalah langkah-langkah kaedah dan tindakan yang harus 

diambil oleh Kedutaan Besar Malaysia di Indonesia dan warganegara 

Malaysia sekiranya berlaku bencana yang melibatkan penyakit 

berjangkit atau pandemik: 

 

5.1   TINDAKAN OLEH KEDUTAAN  

5.1.1 Pembentukan Pasukan Krisis Kesihatan  

Pasukan Pengurusan Kecemasan Kesihatan harus segera dibentuk di 

kedutaan dengan anggota yang terdiri daripada pegawai yang terlatih 

dalam bidang kesihatan, keselamatan, dan komunikasi. Pasukan ini 

akan menjadi penghubung antara pihak berkuasa Indonesia dan 

warganegara Malaysia. 

 

Koordinasi dengan Kementerian Luar Negeri Malaysia (Wisma Putra) 

untuk mendapatkan arahan lanjut mengenai pengurusan bencana 

kesihatan dan menyediakan sokongan diplomatik yang diperlukan. 

 

5.1.2 Penyebaran Maklumat  

Kedutaan perlu menyebarkan maklumat yang tepat dan terkini 

mengenai status penyakit berjangkit atau pandemik melalui saluran 

rasmi seperti laman web kedutaan, media sosial, dan aplikasi 

komunikasi. Maklumat ini harus merangkumi: 

¶ Gejala penyakit 

¶ Langkah-langkah pencegahan 

¶ Pusat rawatan atau hospital yang boleh dihubungi 

¶ Garis panduan kuarantin 

 

Kedutaan juga harus berhubung dengan Kementerian Luar Negeri 

Indonesia, Kementerian Kesihatan Indonesia dan Badan Nasional 

Penanggulangan Bencana (BNPB) untuk mendapatkan 

perkembangan terkini mengenai situasi penyakit atau pandemik di 

kawasan terjejas. 

 

5.1.3 Sokongan Logistik dan Bantuan  

Penyediaan Bekalan Perubatan:  Kedutaan perlu bekerjasama 

dengan pihak pemerintah untuk memastikan bahawa warganegara 

Malaysia yang berada di kawasan berisiko tinggi atau terjejas 

mempunyai akses kepada bekalan perubatan penting seperti pelitup 

muka, pembersih tangan, ubat-ubatan, dan alat pelindung diri (PPE). 

 

Penyediaan Tempat Kuarantin Sementara:  Kedutaan perlu 

berhubung dengan pihak pemerintah tempatan bagi mengenal pasti 

tempat perlindungan atau kuarantin sementara untuk warganegara 

Malaysia yang memerlukan pemantauan kesihatan atau yang terdedah 

kepada risiko jangkitan. 

 

Evakuasi Kes Kesihatan Kritikal:  Sekiranya terdapat warganegara 

yang memerlukan rawatan perubatan segera, kedutaan harus 

bekerjasama dengan hospital tempatan untuk mendapatkan rawatan 

perubatan yang sewajarnya, dan jika perlu, membantu dalam evakuasi 

pesakit ke Malaysia untuk rawatan lanjut. 

5.1.4 Pengawalan Kuarantin dan Pemantauan Warganegara  

Kedutaan perlu bekerjasama dengan pihak berkuasa tempatan dan 

Kementerian Kesihatan Indonesia untuk memantau pergerakan 

warganegara Malaysia yang mungkin terdedah kepada penyakit. Ini 

termasuk: 

 

¶ Memastikan pematuhan terhadap peraturan kuarantin. 

¶ Mengesan kontak rapat dengan individu yang dijangkiti. 

¶ Mengarahkan warganegara untuk mengikuti protokol 

kuarantin jika mereka menunjukkan gejala atau telah 

terdedah kepada individu yang dijangkiti. 

 

5.1.5 Kerjasama dengan Pihak Berkuasa Tempatan  

Kedutaan dengan kerjasama pihak berkuasa tempatan perlu 

membantu warga Malaysia mendapatkan rawatan di hospital-hospital 

yang disarankan oleh Kementerian Kesihatan Indonesia dan pastikan 

warganegara Malaysia memahami protokol tempatan. 

 

5.1.6 Pembatalan Perjalanan dan Pemberitahuan Evakuasi  

Sekiranya keadaan pandemik menjadi sangat kritikal, Kedutaan 

Malaysia boleh mencadangkan sekatan perjalanan keluar dan masuk 

bagi warganegara Malaysia ke kawasan-kawasan yang terjejas. Ini 

termasuk memberi nasihat untuk menangguhkan perjalanan yang tidak 

penting dan bekerjasama dengan syarikat penerbangan untuk 

membantu penerbangan pulang sekiranya perlu. 

Pemberitahuan Evakuasi:  

Jika keadaan menjadi tidak terkawal, evakuasi mungkin perlu 

dilakukan. Kedutaan perlu menyusun pelan evakuasi yang jelas dan 

memastikan semua warganegara mengetahui prosedur ini melalui 

saluran komunikasi yang rasmi. 

5.2 TINDAKAN OLEH WARGANEGARA MALAYSIA  

5.2.1 Mematuhi Arahan Kedutaan dan Pihak Berkuasa Tempatan  

Mematuhi Arahan Kuarantin:  

Jika anda berada di kawasan yang terjejas atau berisiko tinggi, patuhi 

semua arahan dari pihak kedutaan dan pihak berkuasa Indonesia, 

terutamanya yang berkaitan dengan kuarantin, sekatan pergerakan, 

dan prosedur kesihatan. 

Patuhi Sekatan Perjalanan:  

Warganegara perlu menangguhkan perjalanan ke kawasan yang 

berisiko tinggi dan mematuhi sekatan yang dikenakan oleh kerajaan 

Indonesia dan Malaysia. 

 

5.2.2 Melaporkan Keadaan Kesihatan  

Laporkan Gejala atau Pendedahan kepada Kedutaan:  

Sekiranya anda mengalami gejala penyakit berjangkit atau pernah 

berhubung dengan individu yang disahkan positif, segera laporkan 

kepada Kedutaan Malaysia. Maklumat ini akan membantu pihak 

kedutaan menyusun tindakan lanjut, termasuk bantuan perubatan atau 

pemantauan. 

Dapatkan Ujian Saringan:  

Sekiranya warganegara berasa kurang sihat atau mengalami gejala 

seperti demam, batuk, sesak nafas, atau ruam, mereka harus segera 

mendapatkan ujian saringan untuk penyakit yang berkaitan. 

 

5.2.3 Menjaga Keselamatan Diri dan Keluarga  

Patuhi langkah pencegahan. Sentiasa amalkan langkah pencegahan 

seperti: 

¶ Memakai pelitup muka, terutamanya di tempat awam atau 

di kawasan sesak. 

¶ Basuh tangan dengan sabun dan air atau menggunakan 

cecair pembasmi kuman yang berasaskan alkohol. 

¶ Amalkan penjarakan fizikal (sekurang-kurangnya satu 

hingga dua meter dari individu lain). 

¶ Elakkan bersalaman atau bersentuhan secara langsung 

dengan individu lain jika tidak perlu. 

¶ Elakkan berkumpul dalam jumlah ramai. Hadkan 

perhimpunan sosial atau perjumpaan dengan ramai orang. 

Elakkan kawasan sesak yang boleh meningkatkan risiko 

jangkitan. 

 

5.2.4 Menjaga Kebersihan dan Kesihatan  

Persekitaran yang Bersih:  Pastikan persekitaran tempat tinggal 

sentiasa bersih. Sanitasi tempat yang sering disentuh seperti tombol 

pintu, meja, dan peralatan elektronik. 

Penggunaan Alat Pelindung Diri (PPE):  Sekiranya bekerja di 

kawasan berisiko atau terlibat dalam perkhidmatan penting, gunakan 

PPE seperti pelitup muka, sarung tangan, dan pakaian pelindung. 

Mendapatkan Vaksin (jika ada):  Jika terdapat vaksin yang disediakan 

untuk penyakit berjangkit atau pandemik yang berlaku, pastikan anda 

dan keluarga mendapatkan suntikan vaksin yang disyorkan oleh pihak 

berkuasa kesihatan tempatan. 

 

5.2.5 Mempersiapkan Diri dengan Keperluan Kecemasan  

Sediakan kit kecemasan peribadi. Setiap individu atau keluarga perlu 

menyediakan kit kecemasan yang mengandungi barang-barang 

seperti: 

¶ Pelitup muka, sarung tangan pakai buang, dan hand 

sanitizer. 

¶ Ubat-ubatan asas dan khusus (terutamanya bagi mereka 

yang mempunyai masalah kesihatan kronik). 

¶ Makanan dan minuman untuk tempoh kuarantin. 

¶ Peralatan sanitasi seperti tisu basah, sabun, dan pembasmi 

kuman. 

 

5.2.6 Mendapatkan Maklumat Terkini  

Kekal Berhubung dengan Kedutaan:  Warganegara harus sentiasa 

mengikuti maklumat terkini daripada Kedutaan Malaysia mengenai 

langkah-langkah keselamatan dan perkembangan semasa. 

 

Aplikasi Kesihatan dan Saringan: Gunakan aplikasi mudah alih yang 

disediakan oleh kerajaan Indonesia atau Malaysia untuk tujuan 

pemantauan kesihatan dan saringan, seperti aplikasi SatuSehat di 

Indonesia atau MySejahtera di Malaysia. 

 

 

 

 

 

 

 

 

 

 

Rajah 5.2.6 Aplikasi MySejahtera dan SatuSehat  

 

 

5.3    KESIMPULAN  

Penyakit berjangkit dan pandemik boleh menimbulkan risiko besar 

kepada keselamatan dan kesejahteraan warganegara Malaysia yang 

berada di luar negara, termasuk di Indonesia. Oleh itu, tindakan 

proaktif dari pihak Kedutaan Malaysia dan kerjasama dari 

warganegara dalam mematuhi arahan serta langkah pencegahan 

adalah penting untuk memastikan bencana penyakit berjangkit dapat 

diatasi dengan baik. Kedutaan dan warganegara perlu berkomunikasi 

dengan berkesan, bertindak cepat, dan mengambil langkah 

pencegahan yang sewajarnya untuk mengurangkan penyebaran 

penyakit serta melindungi kesihatan semua pihak.  

BAB 6  

 

TINDAKAN KEDUTAAN DALAM MENGURUS  

BENCANA DAN KECEMASAN  

 

6.1    PENGENALAN  

Bencana alam dan kejadian tidak diduga yang boleh menjejaskan 

keselamatan warga Malaysia di luar negara semakin menjadi isu 

global. Sebagai negara yang berpegang kepada nilai-nilai 

tanggungjawab terhadap warganya, Kerajaan Malaysia melalui 

Kedutaan Besar di Jakarta bertanggungjawab memastikan 

keselamatan, kebajikan, dan perlindungan warganegara Malaysia di 

Indonesia dalam menghadapi bencana. Jakarta sebagai pusat 

pentadbiran dan ekonomi Republik Indonesia sering berhadapan 

dengan pelbagai risiko bencana alam seperti gempa bumi, banjir, 

gunung berapi, serta bencana buatan manusia seperti kebakaran dan 

rusuhan. 

 

Arahan Majlis Keselamatan Negara (MKN) menggariskan dasar dan 

mekanisme bagi pengurusan bencana dan kecemasan di Malaysia 

serta peranan agensi kerajaan dalam menghadapi situasi kecemasan. 

Arahan ini turut terpakai bagi perwakilan Malaysia di luar negara, 

termasuk Kedutaan Besar Malaysia di Jakarta, dalam usaha 

melindungi rakyat Malaysia di luar negara ketika berlakunya bencana. 

 

Dalam konteks Kedutaan Malaysia di Jakarta, Jawatankuasa 

Pengurusan Bencana dan Kecemasan yang dibentuk perlu bergerak 

pantas dan berkoordinasi dengan pihak berkuasa tempatan Indonesia 

serta agensi-agensi antarabangsa bagi mengurangkan impak 

bencana. garis panduan ini merumuskan prosedur pengaktifan 

jawatankuasa tersebut, bertujuan untuk memberi panduan terperinci 

kepada semua pegawai, kakitangan, dan pihak berkepentingan yang 

terlibat dalam operasi bencana. 

Garis panduan ini juga bertujuan untuk memastikan wujudnya sistem 

komunikasi yang efektif antara semua pihak, termasuk Wisma Putra di 

Malaysia, untuk kelancaran tindakan dan bantuan kecemasan. Dalam 

situasi bencana, masa adalah faktor kritikal yang memerlukan tindak 

balas segera dan tersusun bagi memastikan tiada nyawa yang 

terancam dan kebajikan rakyat Malaysia terus terjamin. 

 

6.2    SKOP TINDAKAN  

Garis panduan ini meliputi setiap aspek pengurusan bencana dan 

kecemasan yang berkaitan dengan aktiviti Kedutaan Malaysia di 

Jakarta dalam memastikan keselamatan dan kesejahteraan warga 

Malaysia di Indonesia. Ia bertujuan untuk memberikan arahan dan 

garis panduan kepada semua pegawai, kakitangan Kedutaan, serta 

agensi kerajaan Malaysia yang beroperasi di Indonesia mengenai 

tindakan yang perlu diambil sebelum, semasa, dan selepas bencana. 

Skop garis panduan ini merangkumi tindakan berikut: 

1. Persediaan  

¶ Memastikan segala langkah persediaan bagi menghadapi 

bencana dijalankan dengan rapi, termasuk latihan simulasi, 

penyediaan logistik, dan pemantauan keadaan bencana 

secara berterusan. 

¶ Penyelenggaraan komunikasi yang efektif dengan pihak 

berkuasa Indonesia, agensi bantuan antarabangsa, dan 

Wisma Putra.  

2.  Pengaktifan Jawatankuasa Pengurusan Bencana  dan       

 Kecemasan  

¶ Memberi garis panduan berhubung syarat-syarat dan situasi 

yang memerlukan pengaktifan Jawatankuasa Pengurusan 

Bencana dan Kecemasan di Kedutaan. 

¶ Memastikan setiap ahli Jawatankuasa memahami peranan 

mereka dalam menghadapi bencana. 

¶ Cadangan Struktur Organisasi Jawatankuasa Pengurusan 

Bencana dan Kecemasan Kedutaan Besar Malaysia,  

Jakarta. (Rajah 6.2)  

Rajah 6.2 Struktur Organisasi Jawatankuasa Pengurusan Bencana dan 
Kecemasan Kedutaan Besar Malaysia, Jakarta. 

3.  Tindak Balas Bencana  dan Kecemasan  

¶ Mengurus dan menyelaraskan operasi bantuan, evakuasi, 

dan keselamatan bagi warga Malaysia yang terkesan oleh 

bencana. 

¶ Mengambil tindakan segera bagi melindungi kepentingan 

aset dan harta benda Kedutaan. 

4.  Pemulihan Pasca Bencana  dan K ecemasan  

¶ Menguruskan langkah-langkah pemulihan selepas bencana, 

termasuk penilaian kerosakan, pemulihan operasi 

Kedutaan, serta bantuan kepada warga Malaysia yang 

terkesan. 

¶ Menyediakan laporan kepada Wisma Putra dan pihak 

berwajib lain di Malaysia berkenaan status bencana dan 

tindakan yang telah diambil. 

5.  Koordinasi Antarabangsa  

¶ Bekerjasama dengan badan-badan tempatan seperti Badan 

Nasional Penanggulangan Bencana (BNPB), pihak 

keselamatan Indonesia, agensi bantuan kemanusiaan 

antarabangsa, serta wakil-wakil negara asing dalam 

pengurusan bantuan dan pertolongan kecemasan. 

6.  Perlindungan Warga Malaysia  

¶ Memberi perhatian khusus kepada keselamatan pelajar, 

pekerja, dan keluarga warga Malaysia di Indonesia. Pusat 

pengumpulan dan pemindahan sementara akan diuruskan 

untuk memastikan mereka dapat berlindung dan menerima 

bantuan secukupnya. 

7.  Komunikasi dan Penyebaran Maklumat  

¶ Menguruskan penyebaran maklumat rasmi dan tepat 

kepada warga Malaysia di Indonesia, serta kepada Wisma 

Putra dan keluarga mangsa di Malaysia melalui pelbagai 

saluran seperti media sosial, e-mel, dan laman sesawang 

Kedutaan. 

 
Dengan skop yang jelas, garis panduan ini akan memastikan 

pengurusan bencana dan kecemasan di Kedutaan Besar Malaysia 

di Jakarta berjalan lancar dan terkawal dalam menghadapi 

sebarang jenis bencana dan situasi kecemasan.  

